
Ramić: Ministarstvo će stambeno zbrinuti petočlanu porodicu Suljić
 

Nakon pokretanja akcije prikupljanja pomoći za petočlanu porodicu Suljić, koja živi u neuslovnoj kući u selu Tršić u općini Zvornik, oglasio se federalni ministar raseljenih osoba i izbjeglica Edin Ramić, koji je kazao da će se Ministarstvo uključiti u ovaj slučaj.
 

Ministarstvo raseljenih osoba i izbjeglica će, preko svog sektora zaduženog za pitanje stambenog zbrinjavanja, neposredno se upoznati sa situacijom i osigurati potrebni građevinski materijal kako bi se riješili problemi ove porodice, čija je kuća devastirana, bez poda, kupatila, vodoinstalacije i dr.
 

„Ovo je jedan od slučajeva koji je s pravom uznemirio javnost, ali i još jednom pokazao snažnu spremnost naših ljudi da pomognu. Svima koji pokazali volju da riješe ovaj problem želim se zahvaliti, te poručiti da će Ministarstvo osigurati građevinski materijal, a da ukoliko žele ta sredstva usmjere prema Suljićima u vidu neke druge vrste pomoći. Svaka pomoć za povratnike je važna, stambeno i ekonomsko pitanje su temelji povratka. Posebno bih u ovom slučaju naglasio ulogu organizacije Help Others iz Salzburga, koja neprestano pomaže povratnike“, kazao je ministar Ramić.

 

Ramić je naglasio da je ovo još jedan od slučajeva, gdje Ministarstvo djeluje preko interventnih sredstava, s obzirom da se Suljići nisu prijavili na javni poziv za obnovu stambenih jedinica, iako se on raspisuje prvenstveno zbog ovakvih slučajeva.

 

„Nedavno smo imali sličan slučaj u Kladnju, kada smo izgradili kuću za dječaka Bajru Hodžića i njegovog oca, a uspješno smo zbrinuli na sličan način i peteročlanu porodicu Beganović u Drinjači i porodicu Čivić u Snagovu. Imamo problem što se, da li zbog neinformisanosti, odsustva povjerenja ili nečeg trećeg, stambeno ugrožena lica ne prijavljuju na javne pozive predviđene za to, a neki koji imaju uslovne kuće se prijave. Borimo se da to uredimo. Naravno, niko ne treba da ispašta što nije znao kako da se prijavi ili ako nije bio informisan. Mi pomno pratimo ovakve slučajeve i trudimo se da djelujemo konkretno, a radimo i na reformi sistema oglašavanja javnih poziva“, kazao je Ramić.

 

Dodao je da je cilj Ministarstva da „javni pozivi ne budu puka birokratska formalnost na stranicama dnevne štampe koju niko ne čita, već da poruka dođe do onih kojima je namijenjena“.

 

„Federalno ministarstvo raseljenih osoba i izbjeglica je u ovom mandatu napravilo i obnovilo više od 1.000 kuća i stanova, a do kraja mandata taj broj će iznositi oko 1.500, na što smo ponosni i što prepoznaju ljudi na terenu. Koristim i ovu priliku da pozovem sve koji su stambeno ugroženi ili poznaju povratnike i raseljene koji su u tom stanju da prate naše javne pozive i da se prijavljuju“, zaključio je Ramić.

